
In salid 
rumantsch
Las spezialitads per noss chaun: in 

oss suenter che nus avain fatg ba- 

tgaria cun ina da nossas chavras u 

cun ina nursa. Lura n’èsi betg pli da 

far stucs. Lura defenda el questa de-

licatessa cun corp ed orma. Crus-

tas-chaschiel èn era bunas. Lura 

pon ins exercitar «cunsts». Far la cu-

pitgerola per exempel. El prova da 

far tut uschia spert sco pussaivel, 

per survegnir spert la crusta-cha-

schiel. E sche nagin na vesa e sche 

la chista cun il paun veder en stalla è 

restada averta, lura piglia noss 

chaun spert in toc e giauda quel a 

Sesa e spetga!

tut pudair en in chantun. Nus na 

stuain betg crear buntads per noss 

chaun u dafatta «cuschinar» per el. 

Quai fiss in pau da rir. I dat quellas 

chausses che èn per nus rests, ma 

per el buntads. E natiralmain che 

noss chaun ha era mintgatant la for-

tuna che nus avain envidà giasts e 

faschain per exempel in desert. Lit-

gar ora la cuppa a la fin – ina chaus-

sa gloriusa per noss chaun (cler che 

la cuppa vegn suenter lavada giu da 

maniera perfetga; quai be per cas 

che Vus vessas casualmain in di dad 

esser giasts tar nus).

Noss chaun giauda – tut ses pasts, 

ma era las chausses specialas. El è 

lura tut agità e na po quasi betg 

spetgar. Nus schain: Sesa e spetga!! 

Ed el sesa e sautina cun las pattas 

davant e plira. Lura èsi spert da dir: 

Ussa pos prender.

